
 

 

Miljøverndepartementet 
v/Rovviltnemnda i region 6 
v/ Fylkesmannen i Nord-Trøndelag 
 

15. november 2016 

 

KLAGE - VEDTAK OM GAUPEKVOTE FOR VÅREN 2017  

Naturvernforbundet klager med dette på rovviltnemnda sitt vedtak 25.10.2016, sak 54/16, 
vedkomande kvoter for jakta 2017. Viss det er spørsmål om vår rett til å klage, kan vi gjere 
nærare greie for dette. 
 
Naturvernforbundet ber om at vedtaket blir omgjort. 
 
Naturvernforbundet oppfattar vurderingane i denne saka som til dels gode og rette, men det 
glepper på nokre område som gjer at resultatet blir feil.  
 
Naturvernforbundet si vurdering av bestanden i region 6 og i dei enkelte fylka: 
Den siste statusen for tal familiegrupper i regionen gjeld perioden før jakt 2016.  
 
Registreringar av familiegrupper gjort etter yngling i 2016 
Naturvernforbundet har ikkje fanga opp at forvaltinga har anna enn spreidde og meir 
tilfeldige opplysningar om yngling. Det som finst av slike opplysningar frå sommaren 2016 
kan ikkje nyttast i samband med fastsetting av kvote for jakta 2017.  
 
Familiegrupper før jakt 2016 
Nord-Trøndelag har 6,5 (Mål om 6) 
Sør-Trøndelag har 4,5 (Mål om 4) 
Møre og Romsdal har 3,5 (Mål om 2) 
Til saman er 14,5 familiegrupper, målet er 12. 
 
Avgang etter sist telling 
Ved jakta våren 2016 og avgang etterpå er det felt 33 dyr, av desse 11 vakse hoer. 
 
Nord-Trøndelag:  I alt felt 21 dyr, av desse 7 vakse hoer 
Sør-Trøndelag:  I alt felt 4 dyr, av desse 2 vakse hoer. 
Møre og Romsdal:  I alt felt 6 dyr, av desse 2 vakse hoer. 
Etter jakta er det ein avgang på 2 dyr, 1 dyr i Meråker (Vakse hann påkøyrd av toget) og 1 dyr 
i Orkdal (Sannsynlegvis unge, etter vekta å døme, påkøyrd av bil) . 
 
Eit spesielt trekk ved jakta var at det av dei felte dyra i Nord-Trøndelag var berre 3 av 21 dyr 
ungar. Det er langt under det som vil vere normalt i ein normalbestand. Det kan tyde at ein 



har hatt eit betydeleg uttak av produksjonsdyr i Nord-Trøndelag det siste året. Det vil 
normalt gi utslag i fleire påfølgjande ynglingsår i form av færre ynglingar. 
 
Bestand etter jakt og før yngling 2016 
Vi gir oss ut i ei matematisk øving vel vitande om at naturen ikkje oppfører seg slik. Men 
matematikken kan hjelpe oss til å forstå litt om kva variasjonar og handlingsrom det kan 
vere. 
 
Når ein legg til grunn ein bestand på 14,5 familiegrupper, gir det ei avkasting på  
Vakse hodyr: 14,5 x 0,43 = 6,23 
Totalt alle dyr: 14,5 x 1,27 = 18,41 
 
Då har ein vinteren 2016 felt avkastinga, og i tillegg tatt av kapitalen, omtrent 2,5 
familiegruppe. Då har vi ein bestand som grunnlag for yngling våren 2016 som ligg akkurat 
på målet, under føresetnad at det ikkje er andre faktorar som påverkar nemnande. 
 
Dette er grunnlaget for kor stor avkasting det kan bli å jakte på vinteren 2017.  
 
Vurderingar av faktorar som kan påverke yngling og overleving våren 2016 til jakt 2017 
Fleire faktorar kan påverke kva avkastinga kan bli. Desse kan påverke om det blir ein lågare 
eller høgare avkasting enn det normalprognosa tilseier. 
 
Vurdering av fødetilgang 2016 
Sekretariatet har lagt til grunn: «2016 har vært et år med middels til dårlig tilgang på 
smågnagere over hele regionen.» Naturvernforbundet har ikkje opplysningar som seier noko 
anna. Vi har rett nok høyrt frå sauehald at dei meiner smågnagarsituasjonen er god, men vi held 
oss til sekretariatet sine opplysningar til vi får ei stadfesting av dei andre opplysningane. Dvs. at 
mattilgangen tilseier ein normalsituasjon, eller moglegvis litt dårlegare. 
 
Overleving for ungane 
Vi har ikkje sett noko om avvik frå normalen på dette temaet. 
 
Innvandring frå Sverige 
Det er opplyst at gaupebestanden i Sverige er stigande. Vi kan vere temmeleg sikre på at det 
dei fleste åra er noko innvandring frå Sverige. Dette gjeld ikkje Møre og Romsdal og i mindre 
grad Sør-Trøndelag, men Nord-Trøndelag får eit bidrag som ein bør ta høgde for. 
 
Våre naboar elles 
Både Hedmark og Nordland ligg ein del under ynglemåla, både ved siste telling og som 
gjennomsnitt siste 3 år. Oppland har gjennomsnitt litt over målet, men siste år låg under. 
Nasjonalt ligg gaupebestanden under målet. 
 
Samansetting av bestanden 
I Nord-Trøndelag blei det i sist jakt felt 7 vakse hoer, og det var berre 3 ungar mellom dei 21 
dyra som blei felt. Dette tyder på ein bestand som er litt spesielt samansett. Til ein veit meir 
om dette, bør ein legge inn ein faktor av føre var. 
 



I Møre og Romsdal blei ei heil familiegruppe i område utan mål om yngling felt. Dette fører 
til at det ei tid framover er mindre sannsynleg at ein kan telle opp ei yngling i dette området.  
 
Kva seier statistikken? 
 
 

 
 
 
Statistikken syner at variasjonane for gaupa er større enn for dei andre store rovdyra. Det er 
i tillegg tale om ein statistisk liten bestand. Difor må ein akseptere at ein får ein slik 
variasjon. Når ein er under kurva, nærmar ein seg ein så låg bestand av gaupe at ein kan få 
samanbrottendens i Møre og Romsdal og Sør-Trøndelag.  
 
Ein kan elles legge merke til at kurva frå 2013 til 2016 liknar ein del på kurva frå 2001 til 
2010. Det viktigaste skilet er at inneverande periode er kortare og toppen ligg på eit lågare 
nivå. Kvar kjem søyla for 2017 ut? Kjem denne ut lågare enn 2016, er vi framleis på tur 
nedover, og då er vi også så nær ynglemålet at vi kjem under om tendensen ikkje snur. Kjem 
vi ut likt eller litt over søyla for 2016, så ligg vi framleis ikkje an til å få toppen som var i 2009. 
 
Oppsummering av dei ulike omsyna 
Bestanden ligg svært nær bestandsmålet på 12 familiegrupper. Det gir ei avkasting på totalt 
15 dyr, av desse 5 vakse hodyr. 
 
Mattilgang tilseier at normaltala skal nyttast. Det er ikkje kjent tilhøve som gir unormal 
overleving for ungane.  
 



Innvandring frå Sverige har noko verknad for Nord-Trøndelag først og fremst. Det er heller 
tale om utvandring enn innvandring når ein ser på nabofylka.  
 
Den spesielle samansetninga av felte dyr i Nord-Trøndelag i 2016 vil normalt føre til ei 
endring i yngling. 
 
Før ein fastset kvote for kvotejakta, må ein ta frå det ein vil ha i reservekvote og 
skadefellingskvote. Den delen av reservekvota som blir bruka fordi ein har skote full 
utgangskvota, må takast innafor avkastinga. Ein eventuell del av reservekvota som berre blir 
bruka fordi ein finn fleire familiegrupper enn målet, kan gå ut over denne avkastinga. 
Verknaden av skadefelling er avhengig av om det faktisk blir felt dyr, i tillegg til omfanget av 
løyver.  
 
Ei kvote med fordeling på grunnlag av fastsett mål om yngling: 
 

 Ynglemål Kvote Av desse vakse hoer 

Nord-Trøndelag 6 6 2 

Sør-Trøndelag 4 4 1 

Møre og Romsdal 2 2 1 

Reservekvote  3 1 

 
 
Fordeling mellom ulike område 
I Møre og Romsdal er det 2,5 familiegrupper innafor område med mål om yngling. Dette 
løyser ut kvote i det området.  
 
I Sør-Trøndelag har ein nådd målet om familiegrupper innafor område med mål om yngling. 
Dette løyser ut kvote i det området. Vi trur framleis at gaupebestanden i Sør-Trøndelag er 
ganske tynn. 
 
I Nord-Trøndelag er skilnaden mellom område med og utan mål om yngling såpass lite 
effektiv at det kan vere vanskeleg i alle fall. Når kvota er lita, får ein i det minste jakte 
utanfor yngleområdet. 
 
Hodyrkvote 
Familiegruppene blir talde med i totalen anten dei er i område med mål om yngling eller 
ikkje. Det er ikkje så mange hoer i regionen som ein kan tenkje seg ikkje har nokon verknad 
på yngletalet. Difor meiner Naturvernforbundet at felling av hoer utanfor område med mål 
om yngling har omtrent den same verknaden som for hoer felt innafor. Hodyrkvota må difor 
også gjelde utanfor område med mål om yngling. Når ein ser i sist klageavgjerd, ser ein at 
Miljødirektoratet og Klima- og miljødepartementet går langt i å meine det same.  
 
Reservekvote 
I tabellen over har vi sett av 3 dyr, av desse 1 hodyr til reservekvote. Sidan dette er innafor 
avkastinga, kan denne reservekvoten nyttast der nemnda meiner det er mest nødvendig, t.d. 
av omsyn til reindrifta. Viss ein seint i registreringsperioden, når telling av familiegrupper 
begynner å gi indikasjonar, ser at bestanden er høgare enn det som er lagt til grunn, kan 



nemnda vurdere om dei vil auke reservekvota i tråd med antatt avkasting. Slik kunnskap har 
ein ikkje i vesentleg grad før nemnda møtast likevel på nyåret. 
 
 
 
Naturvernforbundet si fordeling for jakta 2017:  
Kvotejaktsområda følgjer forvaltingsplanen godkjent av rovviltnemnda den 30. mai 2011 
med unnatak av at kvotejaktsområda 10 og 11 slåast saman og at Tydal blir flytta til 
kvotejaktsområde 7. Vidare er det oppretta eit område på Romsdalshalvøya.  
1. Ei kvote på 12 gauper setjast i verk frå jaktstart 1. februar 2017, kor det maksimalt 
kan fellast 4 vaksne hogauper.  

 
2. Denne kvota er fordelt som nedanfor til avgrensa kvotejaktsområde:  
Kvotejaktsområde 1a: 1 gaupe  
Romsdalshalvøya der det i den geografiske differensieringa for gaupe i 
forvaltningsplanen ikkje er mål om yngling.  
Kvotejaktsområde 1b: 1 gaupe  
Dei delar av Møre og Romsdal der det i den geografiske differensieringa for gaupe i 
forvaltningsplanen er mål om yngling.  
Felles hodyrkvote for kvotejaktsområde 1a og 1b: 1  
 
Kvotejaktsområde 2: 1 gauper  
Agdenes, Snillfjord, Hemne, Orkdal, Meldal og Skaun kommunar  
Kvotejaktsområde 3: 1 gaupe  
Oppdal og Rennebu kommunar  
Kvotejaktsområde 4: 1 gaupe  
Røros kommune  
Kvotejaktsområde 5, 6 og 7: 1 gauper  
Melhus, Holtålen, Midtre Gauldal, Tydal, Selbu, Malvik, Klæbu, Meråker, Stjørdal, 
kommunar  
Felles hodyrkvote for kvotejaktsområde 2 til 7: 1  
 
Kvotejaktsområde 8 og 9: 0 gauper  
Frosta, Levanger, Verdal, Inderøy (øst for E6) og Steinkjer kommunar  
Kvotejaktsområde 10 og 11: 4 gauper  
Snåsa (øst for E6), hele Røyrvik og Lierne, samt Namsskogan og Grong kommunar øst 
for E6.  
Kvotejaktsområde 12, 13 og 14: 0 gauper  
Namsskogan kommune (vest for E6), Høylandet, Fosnes kommune og Nærøy kommune 
sør for Foldafjorden, samt dei delar av Namsos kommune som ligg nord for Rv 17. 
Overhalla kommune, Grong og Snåsa kommune (vest for E6), samt dei delar av Namsos 
kommune som ligg sør for Rv 17 og aust for fjorden Løgnin.  
Kvotejaktsområde 15: 2 gauper  
Fosenhalvøya inkludert hele Namdalseid kommune og dei delar av Namsos kommune 
som ligg sør for Namsenfjorden og vest for Løgnin.  
Felles hodyrkvote for kvotejaktsområde 8 til 15: 2  
 
 
 
3. Det opnast for kvotefri jakt i Møre og Romsdal, bortsett frå i kommunane Halsa, 
Tingvoll, Rindal, Surnadal, gamle Aure og den delen av Sunndal kommune som ligg nord 
for elva Driva, og Romsdalshalvøya. 



4. Reservekvota er 3 dyr, av desse 1 hodyr. Reservekvoten bør nyttast der nemnda meiner 
det er mest nødvendig, der det er indikasjonar på at bestanden ligg over bestandsmålet eller 
t.d. av omsyn til reindrifta. 
 

5. Tildelte gauper kan ikkje flyttast frå eit kvotejaktsområde til eit anna. Det skal 

gjerast unnatak frå dette punktet i tilfelle overskyting i ein region. 

